
ЗАХИДАЛ 76

	 

	ӨМНӨД ЭНЭТХЭГИЙН ХААНЧЛАЛ

	 

	1932 оны долоодугаар сарын 14

	 

	Энэтхэгийн түүхийг дахин нэг сөхөж улсууд ба эзэнт улсуудын байдал яаж өөрчлөгдсөнийг үзье. Тэр дүр төлөв дуугүй киноны зураг ээлжлэн солигдохын адил хязгааргүй үргэлжлэх урт киног санагдуулна. 

	Тэнэг султан Туглак, тэр Делийн эзэнт улсыг задраах гэж хэрхэн залилж мэхэлж байсныг чи санаж байгаа байх. Өмнөдөд том том муж мөхөж, шинэ улс үүсэн тогтож байсны дотор гол томоохон нь индусүүдийн Виджаянагарын улс, лалын Гулбаргийн улс байв. Дорнодод бүрэлдэхүүнд нь Бенгаль, Бихар орж байсан Гаурын муж улс лалын эздийн захиргаанд биеэ даасан улс болж байв. 

	Мохаммадаг түүний төрлийн Фируз шах залгамжилжээ. Тэр бол Мохаммадаг бодвол аран ухаалаг, хүнлэг чанартай хүн байв. Тэглээ ч гэсэн тэр бас л хүлцэнгүй хүн биш байв. Фируз чадварлаг захирагч байсан бөгөөд засаг захиргааны талаар олон шинэчлэл хийсэн байв. Тэр бээр өмнөд, дорнод дахь алдсан мужуудаа эгүүлэн авч чадаагүй ч гэсэн эзэнт улсын задрах явцыг зогсоож чаджээ. Тэр бас шинэ хот, орд харш, сум дуган барьж байгуулах, цэцэрлэг саадтай болох дуртай байлаа. Делийн ойролцоо байдаг Фирузабад ба Аллахабадаас холгүй орших Джаунпурыг тэр үндэслэн байгуулжээ. Түүний үед Джамна гол дээр том суваг барьж нурахдаа дөхсөн олон хуучин барилгыг сэргээн засварлаж байв. Тэр үүгээрээ бахархдаг, түүний шинээр бариулсан, хуучныг засаж сэлбэсэн нь олон билээ. 

	Фируз шахын эх раджпутанка овгийн том эзний охин Биби Найла гэдэг эмэгтэй байжээ. Түүнийг Фируз шахын эцэгт эхнэр болгон өгөх гэтэл тэр татгалзжээ. Түүнээс болж дайтан Найлын орон довтолгоонд өртөн сүйрэхэд хүрчээ. Түүнээс болж өөрийнх нь ард түмэн зовж байгааг Биби Найла мэдээд ихэд гашуудан түүнийг эцэс болгохоор шийдэн Фирузийн эцэгт биеэ тушаасан гэж ярилцдаг. Тийнхүү Фируз хаанаас болж раджпутуудын цус урсаж байжээ. Ингэж лалын эзэд раджпутын эмэгтэйчүүдтэй суух явдал олонтоо байжээ. Энэ нь нэгдсэн үндэстэн болох эрмэлзэл төрүүлэхэд тус дөхөм болсон нь магад. 

	Фируз шах гучин долоон жил удтал хаанчилж байгаад 1388 онд нас баржээ. Тэгээд ч дараахан нь түүний нэгдэлтэй байлгасаар байсан Делийн эзэнт улс жижиг хэсгүүд болон задарчээ. Төв засгийн газар гэж байхгүй, газар сайгүй жижиг эзэд захирах болсон байв. Фируз хааны нас барснаас хойш яг арван жилийн дараа чухамхүү тийм сул дорой, дур дураараа эзэгнэж байсан үед л умраас Төмөр довтлон орж иржээ. Тэр Делийг бараг юу ч үгүй болтол эвдлэн сүйтгэсэн байв. Хот маш удаан хугацаанд сэргэж тавин жил өнгөрсний дараа дахин султан тэргүүнтэй төв засгийн газрын өргөө болсон ажээ. Гэвч тэр бол өмнөд ба өрнөд, дорнодод байсан том вант улсуудтай зэрэгцүүлэхийн аргагүй жижиг улс байв. Афганчууд султан суудаг байжээ. Тэд өчүүхэн амьтад байсан ба өөрийн талын афган язгууртнууд хүртэл тэднийг тоохоо больж, гайхаш нь тасрахдаа өөрсдийгөө захируулахаар гаднын хүн урьж ирүүлж байжээ. Гаднын тэр хүн нь монголын Бабур гэдэг хүн бөгөөд тэднийг Энэтхэгт ирж суурьшсаны дараа манайхан тэднийг могол хэмээн нэрлэх болжээ. Бабур бол шууд Төмөрийн угсааны хүн, түүний эх нь Чингисийн уг сурвалжит юм. Бабур тэр үед Кабулын захирагч байжээ. Энэтхэгт ирэхийг урьсан урилгыг Бабур баяртай хүлээн авсан байв. Ер нь ч тэр урилгатай урилгагүй ирэх л байсан байж таарна. 1526 онд Делийн ойролцоо орших Панипатын талд болсон тулалдаанд Бабур Индостаны эзэнт улсыг дийлжээ. Тийнхүү Энэтхэгт Моголуудын улс хэмээх том эзэнт улс бий болж, Дели хот тэрхүү эзэнт улсын нийслэл болон дахин сэргэн манджээ. Гэвч энэ бүхнийг ярихын өмнө бид Энэтхэгийн бусад хэсэгт анхаарлаа хандуулж, Делийн унаснаас хойш зуун тавин жилийн турш тэнд юу болсныг сонирхох нь зүйтэй юм. 

	Тэр үед Энэтхэгт том жижиг олон улс оршин тогтнож байлаа. Бий болоод удаагүй байсан Джаунпурт лалын жижигхэн улс тогтнож түүнийг Шаркийн угсааны хаад захирч байв. Тэр хүчтэй, том улс байгаагүй бөгөөд улс төрийн ач холбогдлоороо ч тийм их нөлөөтэй биш байв. Гэвч энэ улс бараг зуун жилийн турш, арван тавдугаар зууны үед соёл ба шашныг хүлцэн төвлөрүүлсэн улс байж түүний нэг захирагч нь хүртэл би сүүлчийнхээ нэг захидалд чамд бичиж байснаар, индуизм ба лалын ёсыг нэгтгэх гэж оролдож байжээ. Тэнд улс орны хэл болон хөгжиж байсан хинди, бенгаль хэлний нэгэн адил урлаг, уран барилгыг ихэд дэмжин хөгжүүлж байжээ. Хүлцэнгүй биш, тогтворгүй олон жижиг улсын дотор Джаунпура соёл, боловсролтой, хүлцэнгүй байдлаараа гайхагдаж байжээ. 

	Дорно зүгт бараг Аллахабад хүртэлх нутагт Гаурын улс гэж байж түүний бүрэлдэхүүнд Бахир, Бенгаль орж байв. Гаур бол тэнгисийн боомт хот бөгөөд Энэтхэгийн тэнгисийн эргийн хотуудтай тэнгисээр харилцдаг байв. Аллахабадаас баруун тийш бараг Гуджарата хүртэлх Төв Энэтхэгийн нутагт Манду нийслэлтэй Малвагийн улс байсан бөгөөд Манду бас цайз хот байлаа. Манду олон гоё сайхан барилгатай түүний туурь одоо хүртэл сонирхогчдын анхаарал татсаар байдаг юм. 

	Малвагаас зүүн хойш орших Раджапутанад раджпутын олон жижиг улс тогтнож арай онцгой нь Читорын улс байв. Читор ба Малва, Гуджаратын хооронд ямагт цэргийн мөргөлдөөн болдог байжээ. Тэрхүү хүчирхэг хоёр улсын дэргэд Читор жижиг улс байсан боловч раджпутүүд зоримог дайчин улс байлаа. Хэдийгээр хүний тоогоор цөөн ч гэсэн тэд зарим үед ялан дийлдэг байв. Малваг ялсан тийм нэг ялалтыг тэмдэглэж Читорын захирагч Читорт Джайя Стамбха гэсэн нэртэн ялалтын цамхаг босгож байжээ. Мандугийн султан түүнээс дутахгүй гэж Мандуд мөн түүнээс ч өндөр цамхаг босгож байжээ. Читорын цамхаг одоо ч байдаг бөгөөд харин Мандугийн цамхгаас юу ч үлдсэнгүй. 

	Малвагаас баруун тийш Гуджарат оршин байв. Тэнд хүчирхэг вант улс бий болж султан Ахмад шахын үндэслэн байгуулсан түүний нийслэл хот Ахмадабад бараг нэг сая хүнтэй том хот болжээ. Тэр хотод гоё сайхан барилга баригдаж, арван таваас арван наймдугаар зууны үе хүртэл гурван зуун жилийн турш Ахмадабад дэлхийн хамгийн гоё хотын нэг байсан гэж ярьдаг. Энэ хотын Джами Масджид гэдэг том сүм барагцаалбал мөн тэр үед Ранпурад Читорын захирагчийн бариулсан жайнистийн сүмтэй адил байдаг нь сонирхолтой билээ. Энэ бол энэтхэгийн уран барилгачдад шинэ үзэл санаа нөлөөлж тэд шинэ уран барилга барих болсныг харуулж байгаа хэрэг юм. Би чамд бичиж байсан нөгөөх л цогцлох үзэл санаа урлагийн салбарт ч гарч байсан нь эндээс харагдаж байгаа биз. Чулуун ханан дээрээ гоё сайхан уран сийлбэр бүхий олон тийм барилга одоо ч Ахмадабадад байдаг бөгөөд харин түүнийг тойрон хожим баригдсан аж үйлдвэрийн хотод тийм юм огт байхгүй юм. 

	Барагцаалбал яг энэ үеэр португалчууд Энэтхэгт иржээ. Сайн Итгэлт хошууг анх тойрсон хүн бол Васко да Гама байсныг чи санаж байгаа байх. Тэр 1498 онд Өмнөд Энэтхэгийн Каликута хотод хүрэлцэн иржээ. Түүнээс өмнө ч европчууд Энэтхэгт ирсэн боловч тэд зөвхөн худалдаачны буюу жуулчны журмаар ирж байв. Харин энэ удаа португалчууд өөр санаа бодолтой иржээ. Тэд нэгэнт Дорно дахиныг бүхэлд нь папын бэлэг болгон авсан учир асар их бардам цариун байлаа. Тэд Энэтхэгийг байлдан дагуулах санаа өвөрлөжээ. Португалчууд эхний үед цөөхүүл ирсэн боловч хөлөг онгоцнууд хойно хойноосоо нэмсээр тэд тэнгисийн эргийн зарим хотыг эзлэн авч ялангуяа Гоад их суурьших болжээ. Гэвч Португалчууд Энэтхэгт төдийлөн амжилт олж чадаагүй юм. Тийм учраас тэд Энэтхэг орны гүнд нэвтрэн орсонгүй. Гэвч тэд Энэтхэг рүү тэнгисийн зүгээс нэвтрэн ирсэн анхны европчууд байлаа. Тэднээс нэлээд хожим франц англичууд иржээ. Энэ бол тэнгисийн зам нээгдэж Энэтхэг тэнгист дорой байсныг харуулсан хэрэг байлаа. Өмнөд Энэтхэгийн хуучин улс мөхөлдөө орж, улс орныхоо дотоодод учирсан аюулд анхаарлаа төвлөрүүлсэн үе байв. 

	Султан Гуджарата португалчуудтай тэнгис дээр хүртэл тулалдаж байжээ. Тэд османы туркүүдтэй холбоо байгуулан португалын эскадрыг цохисон боловч хожим нь португалчууд ялж, тэнгис дээр ноёрхлоо тогтоожээ. Яг тэр үеэр Делийн Моголуудаас айсан учир Гуджаратын султанууд португалчуудтай найрамдал байгуулахыг хичээхэд хүрсэн боловч португалчууд тэднийг мэхэлсэн байв. 

	Арван дөрөвдүгээр зууны эхээр Өмнөд Энэтхэгт Бахманы вант улс ч гэж нэрлэдэг Гулбарга, мөн түүнээс өмнүүр орших Виджаянагар гэдэг хоёр том вант улс бий болжээ. Бахманын вант улс нь Махараштрыг нийтэд нь мөн Карнатакугийн зарим хэсгийг эзэмшиж байв. Энэ улс зуун тавь гаруй жил оршин тогтносон боловч гутамшигт түүхтэй билээ. Хүлцэнгүй биш явдал, аллага, хүчирхийлэл тэнд ноёрхож байжээ. Султан хийгээд сурвалжтанууд нь баян цатгалан амьдарч байхад ард түмэн ядуу гуйланчин байв. Арван зургаадугаар зуун эхлэх үед Бахманын вант улс эзэд ноёдынх нь болхи мулгуугаас болж мөхөн Биджапур, Ахмаднагар, Голконду, Бидар, Бесар гэсэн таван султант улс болон хуваагдсан байна. Тэр үед Виджаянагарын улс бараг хоёр зуун жил оршин тогтнож улам хөгжин цэцэглэсээр байжээ. Тэр зургаан улс хоорондоо үе үе дайтаж аль аль нь өмнөдөд ноёрхлоо тогтоохыг эрмэлзэн байв. Тэдгээр улс ямагт хоорондоо сүлбэлдэн хуйвалддаг байжээ. Зарим үед лалын улс индустаны улстай тулалдаж байхад зарим үед лалын нэг улс индустаны өөр нэг улстай хамтран лалын өөр улсын эсрэг тулалдаж байв. Тэдгээр дайн цэвэр улс төрийн зорилготой хэрэв нэг улс нь илүү хүчирхэг болоод ирвэл бусад нь түүний эсрэг хамтран байлддаг байв. Тэгж тэгж сүүлдээ Виджаянагарын улсын хүч чадал, эд баялаг их болсон нь лалын бусад улсыг өөрийн эсрэг нэгтгэхэд хүргэж 1565 онд Таликотын дэргэд болсон тулалдаанаар тэд Виджаянагарын улсад бүрмөсөн цохилт өгчээ. Тийнхүү хоёр зуун тавин жил оршин тогтносныхоо эцэст Виджаянагарын эзэнт улс мөхөж тэрхүү том сайхан хот юу ч үгүй болтлоо эвдрэн сүйрчээ. 

	Дараа нь ялсан холбоотнууд хоорондоо сөргөлдөж бие биеийн эсрэг тэмцэх болж түүнээс хойш удалгүй Делийн Моголын эзэнт гүрэн тэдэнд аюул учруулах болжээ. 1510 онд португалчууд Гоаг эзлэн авсан нь тэдэнд бас шинэ аюул учруулжээ. Гоа бол Биджапур улсын хот байв. Португалчуудыг тэндээс зайлуулах гэж их хүч гаргасан боловч тэгж чадсангүй. Дорнодын дэд хаан гэсэн өндөр хэргэм цол зүүсэн тэдний командлагч Албукерке тэнд маш хэрцгий харгислал үйлдэж байжээ. Португалчууд эмэгтэйчүүд, хүүхэд гэж ч хайрлах юмгүй алан хядаж байжээ, Тэр үеэс хойш одоо хүртэл португалчууд Гоаг эзэгнэсээр байгаа юм. 

	Өмнөдийн тэр улсуудад, ялангуяа Виджаянагар, Голконда, Биджапурт гоё сайхан барилга их баригджээ. Голконда одоо нэгэнт туурь болжээ. Биджапурын гоё сайхан барилгууд одоо ч байдаг харин Виджаянагар юу ч үгүй болтлоо эвдрэн сүйрчээ. Барагцаалбал тэр үед Голкондын ойролцоо Хайдабарабад хот байгуулагджээ. Хожим нь өмнөд нутгийн барилгачид, гар урчууд умардад очиж Агра дахь Таж˗Махалыг барихад туслалцсан гэж ярилцдаг юм. 

	Янз бүрийн шашин шүтлэгтэн бие биедээ хүлцэнгүй хандаж ирсэн боловч сүүл сүүлдээ сохор бишрэлд автаж сөргөлдөн тэмцэлдэх нь ихэсжээ. Дайн дажин, зарим үед аймшигтай цус урсгаж, эвдлэн сүйтгэхэд хүргэдэг байлаа. Тэглээ ч гэсэн Биджапурын лалын улс индусүүдээр бүрдсэн морин цэрэгтэй Виджаянагарын индусын улсад зарим лалтан цэргийн албан хаадаг байсныг тэмдэглэхэд сонирхолтой юм. Соёл иргэншлийн төвшин нэлээд дээгүүр боловч түүнийг зөвхөн баячууд л эзэмшиж, тариалангийн талбайд ажиллагч хүнд огт хүртдэггүй байжээ. Тэд ядуу зүдүү амь зулбаж баячуудын тансаг амьдралыг хангаж хүнд буулгыг хүзүүндээ хийн зүтгэхээс өөр аргагүй болдог байлаа. 

